
Жоралау 

 Унутмау

Ахыры  2-чи бетдеди. 

Къабарты-Малкъар Республиканы биринчи Прези-
денти Валерий Мухамедович Коков 1941 жылда 18 
октябрьде Тырныауузда туугъанды. Терк  эл мюлк тех-
никумну, КъМКъУ-ну, Партияны ара комитетини бийик 
школун бошагъанды. Битеусоюз илму-излем институтну 
эл мюлк бёлюмюню аспирантурасында окъугъанды эм 
экономика илмуланы кандидаты эди.

Урунуу жолун 1964 жылда Басхан районну «Трудо-
вой горец» колхозунда башлагъанды. Тёрт жылдан Эл 
мюлк министерствогъа кёчеди, алгъа тамата экономист, 
артда уа урунуу эм иш хакъ тёлеу бёлюмню таматасы 
болуп ишлегенди. 1972-1983 жыллада Урван районда 
уруннганды. «Лескен» совхозну директоруна, ызы бла 
ол районну партия комитетини биринчи секретарына 
саладыла. Ол къуллукъда тогъуз жыл ишлегенден сора, 
Эл мюлкню производство-техника жалчытыу жаны бла 
къырал комитетини таматасы, обкомну эл мюлк жаны бла 
секретары, партияны экинчи секретары болады, 1990 
жылда февраль айдан башлаб а биринчи секретарына 
айырылады.

   Республиканы Баш Советини депутатына Валерий 
Мухамедович эки кере айырылгъанды. 1990 жылда 

КъМАССР-ни Баш Советини председателини къуллугъ-
унда ишлегенди. Ол кезиуде Россей Федерацияны халкъ 
депутаты эди. 1991 жылда къыралда эм республикада 
башчыланы тайдырабыз деп къаугъала болгъанда, Баш 
Советни председателини къуллугъундан кеси ыразы-
лыгъы бла кетгенди. Бир кесек заманны республиканы 
Министрлерини Советини председателини орунбасары 
болуп ишлегенди. 1992 жылда 5 январьда президент ай-
ырыуланы экинчи урумунда хорлагъанды. Беш жылдан 
сора уа аллай айырыулада КъМР-ни Башчысына экинчи 
кере айырылгъанды. Ол къуллукъдан 2005 жылда ок-
тябрьде саулугъу осал болгъаны бла байламлы кетгенди.

Валерий Коков 1993-1995 жыллада РФ-ни Федера-
ция Советини  биринчи чакъырылыууну келечиси бол-
гъанды. Анда халкъла аралы ишле жаны бла комитетге 
киргенди. 1996-2001 жыллада Федерация Советни 
председателини орунбасары болуп тургъанды. Октябрь 
Революцияны, Урунууну Къызыл Байрагъыны, «Знак По-
чёта», Халкъланы шуёхлукълары, Ата журтха салгъан 
къыйыны ючюн тёртюнчю, ючюнчю эм экинчи даражалы 
орденле бла саугъаланнганды. Жашаудан 2005 жылда 
29 октябрьде кетгенди.

Бирликни белгиси болгъанлай къаллыкъды
Валерий Мухамедович Коков туугъанлы – 85 жыл

Мамырлыкъны, келишиулюкню да жакъчысы

Жыйылыугъа КъМР-ни жарыкъланды-
рыу эмда илму министри Анзор Езаов, 
В.М.Коков атлы къырал аграр университетде 
ишлеген алимле-преподавательле, респу-
бликаны биринчи Президентин таныгъанла, 
биргесине талай жыл ишлегенле, жууукъла-
ры да къатышхандыла. Аны башлай,  Аграр 
университетни билим бериу эмда цифра 
амалгъа кёчюу жаны бла  проректору 

Джульетта Берова ачханды эм бардыр-
гъанды. Ол къонакъланы окъуу юйню 
ректоруну атындан алгъышлагъанды, Вале-
рий Мухамедовични жууукъларына, къоншу 
республикаланы келечилерине да КъМР-ни 
алгъыннгы башчысына хурмет этип, келген-
лери ючюн ыразылыгъын билдиргенди.  

«Бизге айырылмазгъа осуят этгенди, аны толтурургъа борчлубуз»

«Тынгылай 
эмда эшите 
билгенди»

10 бет

«Россейге, туугъан 
Къабарты-Малкъаргъа да къуллукъ 
этиу жашаууну магъанасы эди»

2 бет

Тюнене Къабарты-Малкъар къырал аграр университетни алим совети-
ни жыйылыула бардырылыучу залында VI халкъла аралы илму-практи-
ка конференция болгъанды. «Агрономия-2026: битимлени  ёсдюрюуню, 
жарашдырыуну эмда сакълауну технологиясы» деген ат бла бардырыл-
гъан ол форум КъМР-ни биринчи Президенти  Валерий Мухамедович 
Коков туугъанлы 85-жыллыгъына жораланнганды. 

«Алгъадан оюм эте билгени 
анга не къыйын кезиуден да 
къутулургъа болушханды»

4 бет

Ахыры.  Аллы 1-чи бетдеди. 

Конференцияда сёлешгенлени  арала-
рында  Къазахстандан Мухтар Аширбеков, 
Белоруссиядан Татьяна Курлович, Азер-
байджандан Кямран Мамедов,  Москвадан 
Виктор Сычев, Н.И. Вавилов атлы инсти-
тутдан Никита Рязанцев, Орёл шахардан 
Светлана Ревзякова, Ульяновскдан Вита-
лий Исайчев, Дагъыстандан Диана Маго-
медова, башха алимле да болгъандыла.

Джульетта Михайловна, Валерий Му-
хамедович Коковну жашаууну, урунуу 
жолуну юсюнден да къысха билдириу 
эте, ол республиканы къыйын заманында 
мамырлыкъ, ырахатлыкъ да сакъланыр 
ючюн, къолундан келгенни аямагъанын, 
къыралда биринчи болуп, КъМР-ни эм 
къыйыр тау эллерине газ тартдыргъанын, 
миллетлени араларында келишиулюк бо-
лур, ала бир бирни ангылап, тынчлыкълы, 
мамыр жашауну бардырыр ючюн къаты 
кюрешгенин  да чертгенди. 

«Ол колхозну председателинден, респу-
бликаны биринчи Президентини къуллугъ-
уна дери ёсгенди. Валерий Мухамедович 
къолгъа алгъан къаллай иш да бет жа-
рыкълы, республиканы халкъына ачыкъ 

жюрекден къуллукъ этиуню юлгюсюдю. 
Бу кюнледе битеу республикада аны аты 
сагъынылмай бир окъуу юй, мектеп да  
къалмайды. Бизни бюгюннгю конферен-
циябыз Валерий Коковну 85-жыллыгъына 
жораланып бардырылгъан кёп ишледен 
бириди. 

Бизни университетибиз аны атын ёхтем-
лик бла жюрютеди. Ол  Президент къада-
рында республикада тамамлагъан ишлени 
барын да  санап чыгъар онг жокъду. Жар-
сыугъа, аны жашауу эртте юзюлгенди. Бол-
сада бюгюнлюкде аны ызын жашы Казбек 
жетишимли бардырады. Валерий Коковну 
этген ахшы ишлери, айтхан акъыллы сёзле-
ри бюгюн да унутулмай, айтыла турадыла. 

Ол миллетлени, динлени айыргъан адам 
болмагъанды, аны бла кесин таулулагъа, 
къабартылылагъа, оруслулагъа, респу-
бликада жашагъан кёп башха миллетлени 
келечилерине да сюйдюргенди. Валерий 
Мухамедович  Къабарты-Малкъарда  би-
лим бериуден башлап, туризмни, спортну 
айнытыугъа да уллу къыйын салгъанды. 
Аны аты  КъМР-ни тарыхына алтын харфла 
бла жазылгъанды», – дегенди Джульетта 
Михайловна. Республиканы биринчи Пре-

зидентини атын жюрютген университетде 
жыл сайын аны туугъан, ауушхан  кюн-
леринде конференцияла, тюрлю-тюрлю 
тюбешиуле, жыйылыула, митингле бар-
дырылгъанларын да айтханды, бюгюннгю 
конференция уа аланы араларында бек 
магъаналы болгъанын да белгилегенди.

Ызы бла ол сёзню Анзор Езаовха бер-
генди. Ол да бюгюн  магъаналы иш бар-
дырылгъанын чертгенди. «Республикабыз 
бюгюнлюкде мамырлыкъны жолу бла 
бара эсе, ол  бек алгъа кесини заманында 
Валерий Мухамедовични акъыллы оноууну 
хайырынданды. Ол барыбызгъа да кели-
шиулюкде жашау этиуню, ырахатлыкъны 
сакълауну осуят этгенди. Биз аны толту-
рургъа керекбиз», – дегенди.

Андан сора ол университетни аграр фа-
культетине быллай аламат конференцияны 
къурагъаны, бардыргъаны ючюн да ыспас 
этгенди. «Валерий Мухамедович билим 
бериуге, илмуну айнытыугъа да аслам эс 
бёлгенди, ол иш университетде бюгюн тын-
гылы бардырылады. Аны себепли мындан 
ары да университет алчыланы санында 
болур деп ышанама, – дегенди министр.

Конференциягъа видео амал бла къа-

тышханла да болгъандыла. Аланы ара-
ларында  Валерий Мухамедович Коковну 
таныгъанла, билгенле да бар эдиле. Аланы 
эсгериулерине, айтханларына жыйылгъан-
ла уллу эс буруп тынгылагъандыла.

КъМР-ни сыйлы журналисти Борис 
Бербеков а кесини «В.М.Коков – политик, 
адам эмда инсан» деген докладында Ва-
лерий Мухамедовични жашауу эмда иши 
бла байламлы кёп белгисиз шартланы 
ачыкълагъанды.

Конференцияда докладла бла дагъыда 
была сёлешгендиле: «Агрономия» фа-
культетни деканы, эл мюлк илмуланы кан-
дидаты Заур Шибзухов, «Шимал-Кавказ  
тау эмда тау этекледе терек бахчачылыкъ 
жаны бла илму-излем институтну дирек-
торуну орунбасары  Баккуланы Жамал, 
алимле Иляна Тхамокова, Лиуан Азубеков.

Андан сора конференциягъа къатышхан-
ла  секциялада ишлегендиле.

Халкъла аралы VI илму-практика  форум  
кёп тёлюлени бирикдиргенди эмда жети-
шимли къуралып бардырылгъанды.

ХОЛАЛАНЫ Марзият.

«Бизге айырылмазгъа осуят этгенди, аны толтурургъа борчлубуз»

Россейни Президенти 
Владимир Путинни бла Къа-
барты-Малкъарны биринчи 
Президенти Валерий Коковну 
араларында хурметли, жылы 
байламлыкъла болгъандыла. 
Анга уа Владимир Владими-
рович Валерий Мухамедович 
Москвада кесине бакъдыр-
гъанда, аны жокъларгъа кел-
гени да шагъатлыкъ этедиле. 

Къыралны Башчысы бла реги-
онну оноучусу ишчи жумушла бла 
кёп кере тюбешгендиле. Сёзге, 
Владимир Путин Россейни Пре-
зидентини къуллугъун толтургъан 
кезиуде, 2000 жылда 29 мартда, 
Кремльде Федерация Советни 
келечилери бла тюбешгенди. 
Ушакъгъа ол Валерий Коковну 
да чакъыргъан эди. Жыйылы-
уда сёз Чечен Республикада 
мамырлыкъны тохташдырыуну 
юсюнден баргъанды. Экспертле 
айтханларыча, Владимир Путин 
аны бла Шимал Кавказны со-
руулары жаны бла жумушлада 
дайым кенгешгенди. 

2001-2004 жыллада ала кёп 
кере тюбешгендиле. Сёзге, 2003 
жылда 23 февральда болгъан 
кенгешде Владимир Путин бла 
Валерий Мухамедович респу-
бликаны экономика болумуну, 
КъМР-де туризмни айнытыуну 
онгларыны юслеринден сёлеш-
ген эдиле.

2001 жылда Россейни Башчы-
сы республикагъа биринчи кере 
Къабарты-Малкъарны Къырал-
лыгъына 80 жыл толгъанына 
аталгъан къууанчлагъа келген 
эди. Ол заманда сёлеше, былай 
айтханды: «Къабарты-Малкъарда 
тюрлю-тюрлю миллетлени келе-
чилери бирге мамырлыкъда эм 
келишиулюкде жашап келедиле. 
Республиканы халкъларыны акъ-
ыллыкълары, оюмлулукълары, 
иш кёллюлюклери регионну бай-
ыкъландырыуну мурдорудула». 

Ол кюн Владимир Путин, Наль-
чикде «Россей бла ёмюрлеге» 
эсгертмеге гюлле салып,  алайда 
жыйылгъан жамауат бла ушакъ 
да этгенди. 

Къабарты-Малкъар къырал 
университетни устазлары бла 
тюбешиуде уа: «…биз Валерий 
Мухамедович бла мында, Наль-

чикде, тюбеширге, республиканы 
айнытыуну сорууларын сюзерге 
эрттеден да келишген эдик. Ре-
спубликаны Президенти сизни 
бла ушакъ этерге чакъыргъанды, 
анга сейир этерча тюйюлдю: 
Валерий Мухамедович къыралда 

билим бериуню айнытыуну систе-
масын къурагъанладан бириди. 
Республиканы бу жаны бла энчи 
онглары бардыла…» – дегенди 
Владимир Путин.

Ол кюн къыралны эмда ре-
спубликаны оноучулары Дугу-
лубгейни акъсакъаллары, таулу 
халкъны келечилери бла да тю-
бешгендиле. Анда уа Владимир 
Путин республиканы баш жети-
шимине мамырлыкъны, мил-
летле эмда динле аралы кели-
шиулюкню сакълаялгъанларын 
санап сёлешгенди. «…Валерий 
Коковну Къабарты-Малкъарны 
Президентини къуллугъунда 
тамамлагъан иши башхалагъа 
юлгюдю», – деп, къыралны Юг 
жаныны субъектлерини арасын-
да Къабарты-Малкъар ышаннгы-
лы регион болгъанын чертгенди. 

22 ноябрьде уа Кремльде къы-
ралны жетишимле болдургъан 

инсанларына сыйлы саугъала 
бериуге аталгъан къууанчлы 
жыйылыу болгъанды. Белгиленн-
генлени араларында Валерий 
Коков да бар эди. Ол Россейли 
къыраллыкъны кючлеуге, халкъ-
ланы араларында шуёхлукъну 

эм келишиулюкню сакълаугъа 
уллу къошумчулукъ этгени ючюн  
«Ата журтну аллында къыйыны 
ючюн» орденни 3-чю даражасы-
на тийишли болгъанды. Къырал 
саугъаны анга Владимир Путин 
бергенди. 

Башха тюбешиуледе гитче эм 
орталыкъ бизнесни айнытыуну, 
республиканы экономикасыны, 
политика ышаннгылылыкъны 
юслеринден сёз баргъанды. 2003 
жылда уа, аллай тюбешиуледен 
сора, КъМР-ге къошакъ халда 
8,14 миллион сом берилгенди. Бу 
ахча Кардиология арагъа жангы 
оборудование сатып алыргъа 
керек болгъанды. 

Владимир Путинни Валерий 
Мухамедовичге уллу хурмет эт-
генине 2003 жылда октябрьде 
Россейни оноучулары Малай-
зиягъа Ислам конференцияны 
биригиулерини тюбешиулерине 

атланнган къауумгъа Валерий 
Коковну да къошханы шагъатды. 

Саулугъу осалгъа кетип, 2004 
жылда Валерий Мухамедович 
Москвагъа кесине бакъдырыр-
гъа баргъанды. Аны Владимир 
Путин, Ара клиника больницада 

жокълап, саулукъ, узакъ ёмюр 
тежегенди. 

Аланы ахыр тюбешиулери 2005 
жылда 28 февральда ётгенди. 
Жарым жылдан а, 2005 жылда 
27 сентябрьде, Владимир Путин 
Валерий Коковну Къабарты-Мал-
къарны Президентини къуллугъ-
ундан эркин этиуню юсюнден 
тилегин къабыл кёргенди. 

Эки кюнден а, 2005 жылда 29 
октябрьде, Валерий Мухамедо-
вич дуниясын алышханды. РФ-
ни Президенти аны юй бийчеси 
Виолетта Таубиевнагъа къайгъы 
сёз бере: «Оюмлулугъу, жа-
шау ниети ючюн къуру Шимал 
Кавказда угъай, битеу Россей-
де да хурмет этилген  къырал 
къуллукъчу, политик болгъанды. 
Къабарты-Малкъарны Прези-
дентини къуллугъунда  жууаплы, 
туугъан журту ючюн къайгъыр-
гъан бачама эди. Ол миллетле 

аралы мамырлыкъны, регионда 
ышаннгылылыкъны, тынчлыкъ-
ны сакълар, экономиканы, со-
циал сфераны айнытыр ючюн, 
къолдан келгенни этгенди. Ва-
лерий Мухамедовични жарыкъ 
сыфаты аны таныгъанланы, анга 
хурмет этгенлени жюреклеринде 
къаллыкъды», – деп жазгъан 
эди. 

2005 жылда 30 октябрьде, 
республиканы жамауаты сунмай 
тургъанлай, Владимир Путин 
Нальчикге, Валерий Коковну 
ахыр жолгъа ашырыргъа кел-
генди. Къыралны Башчысы 
аны жууукъларына, ахлуларына 
къайгъы сёз бергенди. 

Правительствону юйюню ал-
лында биринчи Президентни 
ашырыргъа келген жамауатны 
аллында сёлеше, Владимир 
Путин: «Барыбызгъа да уллу бу-
шууду. Валерий Мухамедовичге 
Россейни регионларыны оноу-
чуларыны арасында уллу хурмет 
этилгенди. Ол къыралгъа, респу-
бликагъа, халкъгъа къолдан кел-
генича болушханды»,– деген эди.

Ол бушуулу жумушладан 16 
жыл озгъандан сора, 2021 жылда, 
Валерий Коковну 80-жыллыгъына 
аталгъан жыйылыугъа келгенлеге 
Владимир Путин телеграмма 
ийгенди. Аны Шимал-Кавказ 
федерал округда полпред Юрий 
Чайка окъугъанды. Россейни 
Президенти: «Валерий Мухаме-
дович аты айтылгъан къырал эм 
жамауат къуллукъчу болгъанды, 
ол тири, кючлю, намыслы адам 
эди. Россейге, туугъан Къабарты-
Малкъаргъа къуллукъ этиу анга 
жашаууну магъанасы болгъанды. 
Ол республика Россей Федера-
цияны къауумунда ышаннгылы 
айныр ючюн къолдан келгенни 
аямагъанды, бир журтлуларыны 
къолайлыкълары ючюн къайгъ-
ыргъанды. Шимал Кавказгъа, 
битеу къыралгъа да къыйын кези-
уде кишиликни, къатылыкъны юл-
гюсюн кёргюзтгенди, миллетле 
аралы мамырлыкъны, регионда 
келишиулюкню сакълаугъа, къы-
ралыбызны чачылыудан сакъла-
угъа себеплик этгенди», – деп 
айтыла эди аны алгъыш сёзюнде. 

ТИКАЛАНЫ Фатима 
хазырлагъанды.

 Даража

«Россейге, туугъан Къабарты-Малкъаргъа да 
къуллукъ этиу жашаууну магъанасы эди»

 Багъа бериу

- Эшитемисе, Сергей Вадимо-
вич, - дейди Валерий Мухамедо-
вич манга, - политика жумушла 
экономика базисни озуп кетгенн-
ге ушайдыла, къыралда тюкенле 
къуру болгъандыла.

- Сен а ол ишни къалай тю-
зетирге дейсе? Сен бла мен 
марксистле ушайбыз да, - дей-
ме да, не айтырыкъ болур, деп 
сынайма.

- Марксизм иги да акъсагъ-
анды, алгъыннгы фатыуаланы 
къояргъа керекди, алай ауур 
акъыллылыкъ бусагъатда бизге 
жетишмейди.

Валерий Коковну ауур акъыл-
лылыгъыны хайырындан 91-чи 
жылны кюз артында  Къабар-
ты-Малкъарда къан тёгюлмей 
къалгъанды. Аны айтханы бла ре-
спубликаны правительствосу эм 
ол башчылыкъ этген Баш Совети, 
къаугъа чыгъармай, полномочи-
яларын кеслери ыразылыкълары 
бла къойгъан эдиле. 

Бир жылдан а мен биягъы аны 
кишилигине бла ауур акъыл-
лылыгъына сукъланнганма. Ол 
аскерчи  тюйюл эди. Сауутну да 
хазна жюрюталлыкъ болмаз эди. 
Алай ол таулу эди. Республикада 
къаугъала чыгъа тургъан кези-
уде ол, президентча, къолуна 
автомат алып, Правительствону 
юйюн уруш этип алыргъа  кю-
решгенлени алларына чыгъар-
гъа да боллукъ эди. Алай, къырал 
къуллукъчуча, акъыллы, эсли, са-
быр сёзню жолун сайлагъанды. 
Алай бла къаугъаны мамырлыкъ 
жол бла тохтаталгъанды. Баш Со-
ветде биз барыбыз да бир аууз-
дан былай айтхан эдик: «Валерий 
Мухамедович Коков ол заманда 
республиканы, Кавказны, кесини 
намысын да къутхаргъанды».

Токъсанынчы жыллада кюч 
ведомствогъа башчылыкъ эт-
генимде, Кавказда мени бек 
баш кенгешчилеримден бири да 
Коков эди. «Мени баш ниетим – 
жангыртылгъан Россей къырал-
ны къауумунда Къабарты-Мал-
къарны бирликлей сакълауду», 
- деучю эди ол.  

1995 жылда, Контрразведка-
ны федеральный службасыны 
директоруча, мен Грозныйге 
келеме. Анда ол заманда бое-
викле кеслерин бек эркин жю-
рютгендиле. Адамла, къауум-

къауум болуп, бирге жыйылып, 
бек ачыуланып эдиле. Кёплени 
сауутлары бар эди. Мен аланы 
алларына сауутсуз чыкъдым. 
Эки жаныбыз да сёзню бек къа-
ты салдыкъ. Алай манга сауут 
бурургъа киши базынмады. Мени 
эсиме Валерий Мухамедовични: 
«Сергей, Кавказ кишиликлери 
болгъанланы сюеди», - дегени 
тюшдю.

Артха къайтама. Халим осал-
ды. Ол заманда мобильныйим 
зынгырдайды. Валерий Мухаме-
довични ауазын эшитгенимде, 
къууанама. Ол мени къонакъгъа 
чакъырады, ёмюрде бармагъан 
ууума да элтеди. Шишлик да эте-
биз да, аны да ашай, ушакъгъа 
батабыз.

- Алгъындан окъуна Чеченде 
болумну мамыр жол бла тюзетир-
ге керек эди, аберини оздургъан 
иги тюйюлдю, - дейме мен. - Сен 
Россей не заманда да жара-
шыулукъну амалын излегенди 
деучюсе…

- Хау, - деп бёледи ол мени 
сёзюмю, – андан хайыр чыкъ-
май къалмагъанды. Мен акъыл 
этгенден, сепаратизмге къажау 
кюрешде таулуланы миллет адет-
тёрелерин эсге алыу бла амалла 
излерге керекди. Мени республи-
камда уа хар зат да игими суна-
са? «Оздургъанны» юсюнден 
айтханда уа, сталинчи депорта-
ция салгъан жарала шёндю да 
сынтыл болмай турадыла.

- Сокъураныу, кечгинлик тилеу 
керекмидиле? - деп сорама.

Валерий Мухамедович ахты-
нады:

- Сагъыш этмей айтсам, хау 
дерик эдим. Алай ол соруугъа 
былайды деп жууап тапхан къый-
ынды. Жангы Россей алгъыннгы 
жорукъладан кери бола барады. 
Ол санда кёчюрюлген халкъла-
ны тарых тюзлюклерин къайта-

рыу бла байламлы законланы 
бир къауумундан да. Мен къуру 
кавказлыладан угъай, сталинчи 
репрессияланы хаталары жетген-
лени барысындан да кечгинлик 
тилерге керекме. Алай аны бла 
бирге биз барыбыз да ангы-
ларгъа керекбиз башхалагъа 
ушамагъан къыралда жашагъ-
аныбызны, аны бир кесеги бол-
гъаныбызны да…

Ол кюн Валерий Мухамедович 
бла тюбешгенимден сора, кёлюм 
бир кесек жарыгъан эди, ийнаны-

улукъ да келген эди. 
Республикада Эсеплеучю па-

латаны юсюнден закон къабыл 
этилгенде уа, мен биягъы Къа-
барты-Малкъаргъа келеме. Ва-
лерий Мухамедович бла Виолетта 
Таубиевнада къонакъда эки кюн 
турама. 

- Сен сизни республикада 
финанслагъа контроль этген 
жалынчакъсыз орган керекди 
деп  бир ненча кере айтхан эдинг 
манга. Керек болмай да амалы 
жокъду, дейме мен санга, - дейди 
Валерий Мухамедович. Алай нек 
суннганын да ангылатады.

Контроль органла, дегенди 
ол, бир жанындан, граждан 
обществону сауутудула. Нек 
дегенде халкъ айыргъан власть 
органланы атларындан налог 
тёлеучюлени ахчалары къалай 
къоратылгъанларын тинтедиле. 
Башха жанындан а, къырал 
властьны органларыны къуллукъ-
ларын толтурадыла. Ма аллай он-
глары болгъан контроль органла 
властьны къыйматлы ишлеуюне 
себеплик этерге керекдиле. Сиз 
федерал Эсеплеучю палатада 
алай этип башлагъансыз…

Валерий Мухамедовични алай 
айтханы манга бек хычыуун кё-
рюннген эди. Мен башчылыкъ 
этген ведомствону махтагъаны 
ючюн да угъай, акъыллы къырал 
къуллукъчу манга акъыл юйретге-
ни ючюн. Аны сёзлери Россейде 
шёндюгю политика айныугъа 
мени кёз къарамым тюз болгъа-
нын къатлагъан эдиле.

Ол мени шуёхум бла ахыр 
тюбешиуюм эди. Мен аны бла 
Элбрусха ёрлегеними къуруда 
эсиме тюшюрсем, олсагъат 
аллымда баргъан Валерий Му-
хамедович туугъан чууакъ кавказ 
кёгюню тюбюнде тау тёппеден 
эсе бийик кёрюннгени олсагъат 
кёз аллыма келеди.

«Валерий Мухамедович Ко-
ковну 85-жыллыгъын Къа-

барты-Малкъар уллу жамауат 
эмда политика жумушнуча бел-
гилерикди.

Республиканы бла аны халкъы-
ны къадар магъаналы, къыйын да 
кезиулеринде Валерий Мухамедо-
вич жууаплылыкъны кеси боюну-
на алып, ол ауур жюкню жашаууну 
ахыр кюнюне дери намысы-сыйы 
бла элтгенди. Мамырлыкъны, 
халкъларыбызны бирликлерин да 
сакълаялгъанды, республиканы 
ырахат айныуну бла жашнауну 
жолуна салгъанды.

Валерий Мухамедович къабар-
тылылагъа бла малкъарлылагъа, 
оруслулагъа, республикада жа-
шагъанланы барысына да би-
теумиллет башчы болгъанды. 
Республиканы шуёхларын бла 
Къабарты-Малкъарны халкъын 
бирге жыйышдыра билгенди. 
Совет Союзну, Россейни да бол-
сун, аланы хар жерлеринде да 
Коковну билген неда аны юсюн-
ден эшитген адам табылмай 
къалмай эди. Аны сюйгендиле, 
анга уллу хурмет этгендиле, аны 
аты бла уллу къуллукъчуланы 
кабинетлерини эшиклери ачыл-
гъандыла, аланы иелери уа ре-
спубликаны жумушларын «Коков 
ючюн» тамамлагъандыла.

Уллайгъан адамлагъа, ин-
санларыбызны къолайсыз 

къауумларына, сабийлеге бла 
жаш тёлюге ол энчи  къайгъ-
ыргъанды. Аны себеплиги бла 
республикада уллайгъан эмда 
сакъат адамлагъа социал бо-
лушлукъ этиу жаны бла  учреж-
денияла къуралгъандыла. Ол 
санда районлада бла шахарлада 
тамата къауумгъа энчи арала 
ачылгъандыла.  90-чы жыллада,  
ахча къытлыкъны кезиуюнде, 
пенсияла бла пособияла  зама-
нында берилмей тургъанда, ала 
халкъны къарыусуз къауумуна эс 
тапдыргъандыла.  

Валерий Коковну себеплиги 
эмда аны башламчылыгъы бла  
юйюрге бла сабийлеге тутхуч-
лулукъ этиуню юсюнден закон 
Россей Федерацияны субъек-
тинде биринчи кере къабыл 
кёрюлгенди. Андан сора сабий 
туугъанлай, аны аты бла банкда 
счёт ачып, ахча салыуну амалы 
кийирилген эди. «Радуга» сабий 
реабилитация араны ачылыуу 
эмда сакъланыуу да аны аты бла 
байламлыды. Сабий реабилита-
ция жаны бла жангызгъа санал-
гъан бу учреждение бюгюнлюкде 
да жетишимли ишлеп турады. 

Россейни Президенти Борис 
Николаевич Ельцинни кёч-

гюнчюлюк азабын сынагъан 
малкъар халкъгъа социал эм 
экономика жаны бла тутхучлу-
лукъ этиуню юсюнден Указыны 
чыкъгъаны, Малкъар халкъны 
жангырыууну кюнюн тохташды-
рыу да Валерий Мухамедович 
Коковну хайырындан болгъан-
ды. Малкъар ауузунда аны 
Малкъар халкъны жангырыууну 
кюню тохташдырылгъаныны 
юсюнден оноу этилген кюн айт-
хан сёзлерин хар юйюрде да 
эсде тутадыла. «…Жюрегими 
теренинден аталыкъ, уланлыкъ, 
къарындашлыкъ ниет бла ал-
гъышлайма сизни, багъалы 
жерлешлерим, бу айтып-айт-
мазча уллу магъанасы болгъан 
бек сыйлы байрам бла – Мал-
къар халкъны жангырыууну 
кюню бла!» - деген эди ол. 

Къабарты-Малкъарны саулайда 
газ бла жалчытыуда да аны къый-
ыны бек уллуду. Бюгюн окъуна 
узакъ бийик тау элде – Бызынгыда 
- хар абадан адамгъа бир сорчугъ-
уз: «Газыгъыз къайданды», - деп. 
Арсарсыз: «Оллахий, аны Вале-
рий Мухамедович ётдюргенди», 
- дерикди уллу ыразылыкъ бла. 

Валерий Мухамедовични 
арый-тала билмегени, ишин, 

республиканы сейирлерин бир 
такъыйкъагъа да унутмагъаны, 
алагъа дайым хайырлы амалла 
излегени мени хар заманда да 
сейирге къалдыргъанды. Аны 
тюз оюм эте, акъылында бол-
гъанны ангылата, анга тынгы-
лагъанланы эслерин кесине бура 
билгенине бек уста ораторла 
окъуна сукъланнгандыла. 

Къабарты-Малкъарны жангы 
тарыхында биринчи Президен-
тибиз Валерий Мухамедович Ко-
ковну аты  бла ишлери ёмюрлеге 
сакъланырыкъларына ишексиз-
биз. Ол Къабарты-Малкъарны 
жеринде мамырлыкъны, миллет 
келишиулюкню, тутхучлулукъну 
бла ырахатлыкъны жакъчысы 
болгъанды. Ол огъурлу ишге, 
кесин аямай, жаны-къаны бла 
къуллукъ этгенди.

Валерий Мухамедович бек 
багъалагъан ол деменгили 

эмда ёмюрлюк хазналаны биз 
сакъларгъа, къорууларгъа бор-
члубуз. Жылла озарла, жангы 
тёлюле келирле, алай Валерий 
Коковну аты бла ишлери  ре-
спубликаны айный барыууна 
жарыкъ чыракъ болуп, жол 
кёргюзтгенлей турлукъдула. 
Аны ишин жашы Казбек Вале-
рьевич андан ары жангы эмда 
бийик даражада бет жарыкълы 
бардырады. Анга жетишимле 
тежейбиз!»  

«Ёз республикасы ючюн 
жюреги бла 

къайгъыргъанды»

«Ётгюрлюгюне бла 
ауур акъыллылыгъына сукъланнганма»

Белгили россейли къырал, политика эмда жамауат къуллукъчу, 
1999 жылда Россей Федерацияны Правительствосуна башчылыкъ 
этген Сергей Степашин бла Валерий Коков 90-чы жыллада, Сер-
гей Степашин РФ-ни Эсеплеучю палатасына таматалыкъ этгенде, 
РСФСР-ни Баш Советинде депутатла болгъан заманларында та-
нышхан эдиле. Бу статьяда ол Валерий Мухамедовични юсюнден 
эсгериулерин ушакъларыны биринден башлайды.  

Уллу хурмет бла

КъМР-де Адамны эркинликлери жаны бла уполномоченный 
Зумакъулланы Борис Валерий Мухамедович Коков бла бирге кёп 
жылланы ишлегенди. Республиканы биринчи президентин  ол 
былай эсгереди:

 Сыйлы кёрюу

«Бизни къадарыбыз бирге болгъанды. 
Валерий Коков  шахтачыланы шахарында 
Тырныауузда туугъанды. Мен туугъан 
Тегенекли элден ары дери 30 километр 
да жокъду. Биз сабийликде бир черекден 
суу ичгенбиз – Басхандан. Экибиз да бир 
вузну бошагъанбыз. Ол агрономия фа-
культетни, мен а – физико-математика. 

Студент жыллада биз танышмагъан 
эдик, болсада республикабыз артыкъ 
уллу тюйюлдю. Эртте-кеч болса да, 
жашау жолла бизни тюбешдирмей 

къоярыкъ тюйюл эдиле. Биринчиден, 
биз узакъдан танышханбыз. Партия 
активледе, башха жыйылыулада уллу 
совхозладан бирини жаш оноучусуна эс 
бурулмай къалмагъанды. Ол этген до-
кладла жарыкъ, оюмлу болгъандыла, 
мен алагъа хар заманда да сейир этип 
тынгылагъанма.  

Къабарты-Малкъарны обкомуна 30 
жылдан аслам заманны башчылыкъ 
этген, Кавказда хурмети уллу болгъан 
Тимбора Мальбахов  бир жол манга  Ва-
лерий Мухамедовични атасыны юсюнден 
хапар айтханы эсимдеди. Ол кезиуде 
мен Элбрусда обсерваторияда ишлеген-
ме. Мальбахов ары къонакъгъа келип, 
ушакъны кезиуюнде Зольск райкомну 
башчысы – аны нёгери Мухамед Камбо-
товични сагъыннган эди. 

1978 жылда мени Нальчикде Бийик 
геофизика институтну башчысына сала-
дыла. Бир жол орунбасарым Нашудин 
Жамборов мени Мухамед Коков эм 
аны нёгерлери бла танышдырады. Ала 
барысы да менден тамата, жашау сына-
улары болгъан, оюмлу, хунерли адамла. 
Партияда, правительствода жууаплы 
къуллукълада ишлегендиле. Ала бла 
ушакъла бардырыргъа, къатларында 
болургъа, айтханларына тынгыларгъа 
онгум болгъанына бек къууанама.  

Сёз Мухамед Камботовични юйюрюню, 
сабийлерини, Валерийни жетишимле-
рини юслеринден барса, ол, хапарны 
башхагъа бурургъа кюрешип, лакъырда  
этип къойгъанды. Кёзлеринде уа жашы 
бла ёхтемленнгени эсленнгенди. Алай 
адамны жашауу ёмюрлюк тюйюлдю, 
манга да тамата нёгерим Мухамед бла 
айырылыргъа тюшгенди, ол бек бушуулу, 
жарсыулу кезиу болгъанды. Жюрегимде 
анга сюймеклик юйюрюне, бютюнда 
жашы Валерийге кёчгенди. 

Ол кезиуде Валерий Мухамедович 
СССР-ни халкъ депутатына сайланнган-
ды, алай бла бизге иш юсюнде тюбеше 
турургъа тюшгенди. Аны ёсгенин кёрюп, 
къууанып тургъанма. Анга къыйын, 
сынауладан толу заманлада ишлерге 
тюшгенди. Къыралыбыз чачылыуну че-

гине жетгенди, Карабахда, Ферганада, 
Тбилисиде, Бакуда, Прибалтикада, башха 
регионлада да къаугъала, халкъ чайкъа-
лыула башланадыла. 

СССР-ни Президенти Михаил Горбачёв 
онглары, полномочиялары уллу болгъан-
ларына, халкъ референдумда СССР-ни 
бирлигин сакъларгъа кереклиси жанлы 
къол кётюрюлгенине да къарамай, 
къыралны чачылыудан сакълаялмагъ-
анды. Тёгерегинде адамла, аны жуму-
шакълыгъы бла хайырланып, политика 
болумну тапландырыуну орунуна аны 
бузулуууна себеплик этген оноуланы 
чыгъартхандыла. 

Ол сынауладан толу заманланы эсге-
ре, мени сюйген Къабарты-Малкъарым-
да Валерий Коков атасыны атына керти-
чилей къалгъанына, кавказ халкъланы 
терен тёрелерин билгенине, не къыйын 
болумда да миллет оюмлулукъгъа, акъ-
ылгъа таяннганына, келишиулюкню, 
халкъланы араларында шуёхлукъну 
багъаларын билгенине, Кавказда тын-
члыкъны мурдору мамырлыкъда болгъа-
нын ангылагъанына тюшюнеме.  

Ол кезиуде уа республикагъа аны 
сейирлерин кесини излемлеринден да 
бийикге салгъан, сабыр, тюз оноу эте 
билген, керексиз къымылдауланы тох-
татыргъа онгу болгъан адам керек эди. 
Мен эмда Коковну нёгерлери, аны бла 
бир ниетли адамла, анга ийнаныргъа, 
ышаныргъа жарагъанына кёп кере тю-
шюннгенбиз. Аны ючюн республиканы 
биринчи президентин айырыргъа заман 
келгенинде, бу къуллукъгъа Валерий 
Мухамедовични айырыу жанлыланы 
къауумуна кирген эдик.

Ол жыллада миллетчилик кенг жай-
ылып, Къабартыны бла Малкъарны 
айырыргъа мурат саладыла. Алагъа 
къажау болуп, Къабарты-Малкъарны 
бирлигин сакъларгъа кереклиси жан-
лыланы къауумун къурайбыз. Алай бла 

халкъ айырыулада хорлагъан биринчи 
президент Валерий Коковха республи-
каны къытлыкъдан чыгъарыргъа, аны 
ышаннгылы айныуну жолунда элтирге, 
Къабарты-Малкъарны къырал сувере-
нитетини юсюнден декларацияны мур-
дорунда жамауат-политика системаны 
къураргъа болушханбыз. 

Эсгериулеримде билим бериуде тюр-
лениулени юслеринден сагъынмай 
болмайма. Валерий Коков илмуну, 
окъутууну айнытыуну баш магъаналы 
жумушладан бирине санагъанды эмда 
аны система халда жашауда бардыр-
гъанды. Бюгюнлюкде республикада 
битеу орта билим берген профессионал 
учрежденияла вузланы жууаплылыкъ-
ларына берилгендиле. Быллай биригиу 
аланы ырысхы-техника базаларын иги-
лендирирге онг бергенди. Бек магъана-
лысы уа – алада окъутууну качествосу 
игиленнгенди. 

Президент саулукъ сакълауну аягъы 
юсюне этер ючюн да, уллу къыйын сал-
гъанды. Республикада амбулаторияла 
битеу керекле бла жалчытылыннганды-
ла. Элледе адамланы къолайлыкълары 
артыкъ доюн болмагъанын эсге алсакъ, 
аурууланы профилактикасыны магъана-
сын ангылайса. 

Валерий Мухамедович алгъадан да 
оюм эте билгенди, салгъан муратларын 
толтургъунчу тынчаймагъанды. Терен 
акъыллыгъы, адамлыкъ шартлары анга 
не къыйын жарсыуладан да къутулургъа 
болушхандыла. Тарыхны къыйын, сына-
улу кезиуюнде Къабарты-Малкъаргъа 
башчылыкъны Валерий Коковча фах-
мулу къураучу, республиканы къайсы 
жол бла элтирге кереклисин билген, 
салгъан муратларын толтурургъа кесин 
аямагъан адам этгени бла ёхтемленирге 
эркинбиз. Аны юсюнден ариу эсгериуле 
бизни жюреклерибизде ёмюрлеге сакъ-
ланырыкъдыла».  

«Алгъадан оюм эте билгени анга не къыйын 
кезиуден да къутулургъа болушханды»

Ва лерий Мухамедовични  
Юг Федерал округда битеу 
коллегалары бек сюйгендиле, 
Татарстанны, Башкъортостан-
ны оноучулары, Москваны бла 
Санкт-Петербургну мэрлери 
анга, аны бетинде уа битеу Къа-
барты-Малкъаргъа да хурмет 
этгендиле.  

Ол политика репрессиялагъа 
тюшгенлеге, бек алгъа уа таулу-
лагъа, реабилитация жаны бла 
праволу актланы уллу пакетин 
жарашдырыуну башламчысы  
болгъаны ючюн ыразылыгъы-
мы билдирирге сюеме. Россей 
Федерацияны алгъыннгы пре-
зиденти Борис Ельцин малкъар 
халкъны аллында кёчгюнчю-
люкню терслигин айтып, мил-

летден кечгинлик тилегенинде 
да Валерий Коковну къыйыны 
уллуду. Малкъар халкъны къы-
раллыгъы къайтарылгъан кюн 
да аны башламчылыгъы  бла 
кийирилгенди. Ол миллетге 
салыннган терен жараны сау 
этиу жаны бла кёп магъаналы 
жумушла толтургъанды. 

Россейде биринчи болуп, 
Къабарты-Малкъарны битеу 
эллерине бла шахарларына газ 
келтирип, сау заманында окъу-
на кесине эсгертме салгъанды 
деп айталлыкъма. Огъары 
Малкъарда газны жандыргъан 
кюн мен аны бетинде къууанч, 
насып кёргенме. Ол къууанчлы 
ишле боша лгъанларындан 
сора манга: «Илияс, кел, энтта 

бир объектге барайыкъ», - 
дейди. Ол кюн биз  Аргуданны 
бла Лескенни араларында кё-
пюрню ачылыууну къууанчына 

къатышхан эдик.  
Мен аны бетинде насыпны  

кёрген эдим. «Халкъынга иш-
легенден, аны жумушларын 

толт ургъандан уллу насып 
болурму», - деген сёзлери уа 
эсимден бир заманда да кете-
рик тюйюлдюле.

«Аны бир къууанчы бар эди!»
«Человек долга и чести» деген китапда 

басмаланнган статьядан юзюк

Социалист Урунууну Жигити, РАН-ны академиги Залийханланы Михаил 
Валерий Коков бла къалай танышханыны, артда аланы жашау жоллары 
къалай байлашханларыны юсюнден хапарлайды:

КъМР-ни Парламентини Председатели болуп тургъан, бю-
гюнлюкде аны Жамауат советине башчылыкъ этген Бечелланы 
Илияс Валерий Коков бла Огъары Малкъарда газ жандыр-
гъан кюнню эсгерип, аны республиканы халкъы ючюн къалай 
къайгъыргъанын ачыкълайды. 

Жылы эсгериуле

Социалист Урунууну Жигити Николай 
Евтушенкону эсгериулеринден: 

– Аны жашау жолу къысха эсе да, 
ол фахмулу къураучу болгъанын, иш 
кёллюлюгюн кёргюзтгенди. Анга жа-
ланда 23 жыл толгъанда, Къабарты-
Малкъарда бек уллу мюлкледен бири-
не башчылыкъ этгенди. 33 жылында 
партияны райкомуну секретарына, 44 
жылында уа  «Сельхозтехника» бири-
гиуню башчысына салыннганды. 50 
жылында Валерий Коков  партияны 
обкомуну секретары, бир жылдан 
Къабарты-Малкъарны биринчи пре-
зиденти болгъанды. Фахмусуз адам 
быллай къуллукълада ишлеп, аллай 
бийикликлеге жеталлыкъмы эди?

Ол  1957 жылда Къабарты-Малкъар 
Россейге къошулгъанлы 400-жыл-
лыкъгъа аталгъан байрамланы эс-
гергенди. Ол кезиуде уа мен, Хачим 
Ордоков, Гелястанланы Махмуд, ре-
спубликаны халкъларыны шуёхлукъ-
ларыны белгилерича, атлада  май-
данда жортууул  этген эдик. Валерий 
Мухамедович бла тюбешиу Россей бла 
бирликни 450-жыллыгъыны аллында 
бардырылгъанды.  Геннадий Губиннге, 
ол байрамгъа хазырланыу комитетге 
башчылыкъ этгенди, быллай буйрукъ 
береди: «Геннадий Сергеевич, атла 
хазырлагъыз, биз майданда энтта бир 
кере чабышыу къурарыкъбыз. Алай 
бла Къабарты-Малкъарны халкъла-
рыны бирликлерин, шуёхлукъларын 
кёргюзтюрюкбюз. 

Валерий Мухамедовичге Къабарты-
Малкъарны халкъыны бирлигинден 
уллу эсгертме жокъду. Мен кесим 
нартюх ёсдюрюп тургъанма да, бу 
бёлюмню юсюнден энчи айтыргъа 
сюеме. Къабарты-Малкъар 20 жылны 
ичинде къыралда бу билимни ёсдю-
рюу жаны бла бизни аллыбызгъа бир 
регион да чыкъмагъанды, аны ючюн  
Сыйлы Байракъ да республикагъа 
ёмюрлеге саугъаланнганды. КъМР-
ни аграрный комплекси аягъы юсюне 
болуп, республиканы халкъыны къо-
лайлыгъын жалчытырыгъына толу 
ийнанама. 

Шуёхлукъгъа 
сакъ эди

 - Мен Валерий Коковдан кёп затха юйренн-
генме, аны иш кёллюлюгюне, партия ишни 
къураугъа да. Дагъыда адамлыкъ ышанла, 
намыслылыкъ дегенча эм къыйын шартланы 
да алгъанма 

Биз 1972 жылда танышхан эдик. Ол «Ле-
скенский» совхозгъа башчылыкъ этгенди, 
мен а «Каббалкмежколхозстрой» комбинат-
ны Урван районда бёлюмюню тамата инже-
рени  эдим. Валерий Мухамедович партияны 
Урван районда комитетине башчылыкъ этген 
кезиуден башлап, биз андан да  жууукъ та-
нышабыз. Битеу бу заманны ичинде ол мени, 
жаш специалистни,  ызымдан къарагъанлай 
тургъанын, кесини командасыны резервине 
къошханын артда билгенме. 

Ол сынаулу, оюмлу, башлагъан жумушун 

ахырына дери жетдирген адам болгъанды. 
Эл мюлкню бла къурулушну айнытыуну 
баш магъаналы жумушлагъа санагъанды. 
Бу сфералада болумну ичинден билгенди. 
Аны иш кёллюлюгю да сейир этдиргенди. 
Эрттенликде 5-6 сагъатда ол аягъы юсюнде 
болгъанды, кабинетине эл мюлкледе ийнек 
саууучула бла тюбешип, иш  къалай баргъа-
нын кёрюп келиучю эди. 

Битдирилмеген мекямны  кёрсе уа, аны 
ичине кирип, къурулуш къалай баргъанын 
кёрмей къоймагъанды. Тюш ортада жангы-
дан предприятиялагъа баргъанды, ингирде 
уа кабинетине къайтханды. Районнга баш-
чылыкъ этген тогъуз жылны ичинде ол ма 
быллай халда ишлегенди. 

Мен ол кезиуде жаш специалист эдим 
– тири, билимими, жангыча сагъыш эте 
билгеними кёргюзтюрге ашыкъгъан адам…  
Ол жыллада къыралда ишни бригада амал 
бла бардырыугъа энчи эс бурулгъанды. Зло-
бинни, Травкинни атлары битеу къыралда да 
белгили эдиле. Мен а вузну энди бошагъан-
ма, бизни бу мадарны теориясына тынгылы 
юйретгендиле. Андан сора да, билимими 
Горький атлы инженер-къурулуш институтда 
да ёсдюргенме. Бир жол къурулуш баргъан 
жерде Валерий Мухамедович бла бу амалны 
юсюнден ушакъ этебиз. Манга тынгылап, тюз 
акъыл этгеними айтып, бизде да ол кийирил-
генине ыразылыгъын айтхан эди.

Кесим да сунмай тургъанлай, партияны 
район комитетини секретарына айырылама. 
Ол кезиуде комбинатны таматасы эдим:  
ишибиз иги баргъанды,  бийик жетишимле 
болдуруп, къырал саугъалагъа да тийишли 
болгъанбыз. Мен, къурулушну энчиликле-
рин толусунлай ангылап, келир заманнга 
муратла салгъанма, аланы бу усталыкъ бла 
байлагъанма.  Алай къадар башха жанына 
бурулгъанды. Валерий Мухамедович мени 
кандидатурамы кёргюзтгени партияны 
райкомун да сейирге къалдыргъанын ай-
тырчады. 

Ушагъыбызда партиягъа угъай, комсомол, 
пионер организациягъа окъуна башчылыкъ 
этмегеними айтама, манга сау районну ыша-
надыла. Ол а: «Сен билгенинги эт, къалгъа-
нына уа юйретирбиз», - деген эди. 

Алай бла бу къыйын ишни мурдорундан 
башлап юйренеме. Биринчи буйрукъ тынч 
болмагъанды: къысха заманны ичинде Къа-
барты-Малкъарда юй къанатлы фабриканы 
ишлетирге. Объектни багъасы 17,5 миллион 
сомдан асламды, манга уа къурау штабха 
башчылыкъ этерге ышанадыла. Къурулушха 
элли гитче эм уллу организация къатышады,  

ол санда башха республикаладан да. Хар 
кюнден да планёркала бардырылып, иш 
къалай баргъанын Валерий Мухамедовичге 
белгили этип тургъанбыз. Аны къатылыгъы 
бла бу уллу объектни эки жылны ичинде 
битдирирге онгубуз болгъанды. 

Бир жол ол Черная Речка элде школну 
мекямына къайтады. Хар отоуунда да болуп, 
иш къалай баргъанына къарагъанды. Артда 
бригаданы келечилери быллай хар неге да эс 

бургъан, ишни энчиликлерин билген адам 
алагъа бир заманда да келмегенин айтхан 
эдиле. Биз а школгъа кирген жерде полну 
мияладан этип, аны жарыкъ  бояулагъа бо-
ягъан эдик, сабийлени къууандырайыкъ деп. 
Ол аны да эслеп, башламчылыгъыбызгъа 
иги багъа бергенди.  

Валерий Мухамедович хар жыйылыугъа, 
тюбешиуге да тынгылы хазырланнганды.  
Мени эсимде бир шарт къал-
гъанды. Озгъан ёмюрню 80-чи 
жылларында Гюржюню ЦК-сыны 
башчысыны юсюнден «Сени жа-
шынг, Жер» деген кино чыгъады. 
Анда республикада жангы жерлеге 
тирлик салып башланнганыны  
юсюнден айтыла эди. Алай ол  
тюрклю месхитинлиле жерлери 
эдиле. Кино Валерий Коковну бек 
ачыуландырады. Урван районда 
бу миллетни кёп келечиси жа-
шагъанын эсге алсакъ, ол аланы 
чамландырыргъа, къозгъаргъа  
боллукъ эди. 

Ол кюнледе уа  партияны обко-
муну идеология жаны бла жыйы-
лыуун бардырыргъа белгиленнген-
ди.  Валерий Мухамедович кесини 
сёзюнде бу теманы юсюнден да 
айтыргъа оноу этеди. Ол фильм 
алдырылгъан китапны, сценарий-
ни, кинону кесин да тынгылы сюз-
генди. Сёзюнде уа бу темагъа  эки айтымны 
жоралайды. 

Валерий Коковдан юйреннген энтта бир 
сынауну юсюнден айтыргъа сюеме. Терк 
районну башчысына сайланнганымда да 
хайырланыучу эдим аны. Сёз тирлик жыйыу, 
малланы къышлыкъгъа чыгъарыу жаны бла 
жумушланы юслеринден барады. Сабан 
орулгъан кезиуде аны райкомну жыйылы-
уунда сюзюп, хар жумушну тамамлаугъа 
жууаплы адамланы белгилегенбиз. Тирлик 
жыйыу кампаниягъа уа битеу предприятия-
ланы, организацияланы транспорту къатыш-
дырылыучу эди. 

Биринчилени санында болуп, Урван 
районда радио байламлыкъ система синг-
дирилгенди. Алай бла жеринде болумну 
юсюнден  терк эм тюз хапар алыргъа онгубуз 
болгъанды. Бир жол а Аргудан элни Ленин 
атлы колхозундан бир кечеге минг тонна на-
ртюхню чыгъаргъан эдик. Ма алай ишлеучю 
эдик ол заманлада…

Валерий Мухамедович бла бирге болгъан 
кезиуде ол къаллай оноу этеригин алгъадан 
да билирге юйреннгенме. Районну ис-

полкомуну башчысы, райкомну секретары 
болгъанымда да, мени тамата устазым а бу 
кезиуде не айтырыкъ болур эди деп сагъыш 
этиучю эдим. Бирде уа, Нальчикге сёлешип, 
андан болушлукъ да излегенме. Ол  тынгы-
лап, юйретирге кюрешгенди. Алай сёзюню 
ахырында уа мени оюмум былайды, къалай 
тюз болгъанын а кесинг сайла деп, эркинлик 
бергенди. 

Валерий Коков Къабарты-Малкъарны пре-
зидентине сайланнганда, мен Урван районну 
администрациясыны таматасы болама. Анда 
къалай ишлерге кереклисин билмегенме деп 
айталмайма, алай соруула уа кёп эдиле. Рай-
комла, райисполкомла жокъ. Администра-
ция деген да неди, аны борчлары недедиле? 
Ол бизни жыйып, жангычылыкъланы, кадрла 
бла жалчытыуну юслеринден сёлешген эди.  

Мен Валерий Коков къаты адаммы болу-
учу эди деп сагъыш этеме. Хау, бир-бирде. 
Болсада  ишде эркинликле да бергенди. Алай 
оноу къабыл кёрюлсе уа, ол тамамланырына 
къаты болгъанды. Буйрукъла, белгиленнген 
жумушла толтурулмасала уа, ачыуланнган, 
урушхан да этгенди. Алай жюрегинде ол бек 
жумушакъ адам болгъанды. Биреуленнге ау-
азын кётюрюрге тюшсе, артда кёп заманны 
жарсып тургъанды. 

Быллай къырал даражалы адам санга 
ышаннганы уа бютюнда уллу жууаплылыкъ-
ны салады. Валерий Мухамедович манга 
Къурулуш эм ЖКХ министерствогъа баш-
чылыкъ этерге ышаннганында, аны бютюнда 
къаты сезгенме. Мен урунуу жолуму баш-
лагъан отрасльгъа артха къайтханма, алай 
экономика къытлыкъ комплексге себеплик 
этмей къоймагъанды. 

Ресурсла жетишмегенине, заман къыйын 
болгъанына къарамай, президентибиз кёп 
жылланы ичинде битдирилмей тургъан соци-
альный  объектлени къурулушларын бошар-
гъа оноу этеди. Федерал программаладан 
ахча бёлюнюрюн жалчытады, республика 
кесини юлюшюн къошарча мадарла этеди. 
Алай бла шахар клиника больницаны, карди-
ология араны, аэропортну, Новоивановское 
элде 18 жылны ишленмей тургъан Культура 
дворецни мекямларын битдирирге къолдан 
келгенди. 

Кёпле республиканы битеу эллерин бла 

шахарларын газ бла жалчытыргъа деген му-
рат жашауда бир заманда да бардырыллыкъ 
тюйюлдю деп, ишекли болгъандыла. Алай 
ол да тамамланнганды, бир-бир жерледе 
суу быргъыла да алышыннгандыла. Валерий 
Мухамедович Театрланы дворецин битдирир 
ючюн да, къолдан келгенни этгенди. Ол мил-
лет театрланы бирге жыяргъа бек сюйгенди. 

Нальчикге жангы троллейбус ызла тар-
тылгъанлары да аны жетишимиди. Ол 
башхаланы да кесини иш кёллюлюгю бла 
ёхтемлендиргенди. Курорт залны тийресинде 
ызла тартылгъан кюнле эсиме тюшедиле. 
Кече, тёгерек къарангы, хауа сууукъ. Алай 
монтажчыладан  бири да ишин къоймагъ-
анды, ала Валерий Мухамедовичге ишни 
битдирирге сёз берген эдиле, аны алдаргъа  
сюймегендиле. 

Валерий Коковха къурулуш бёлюмде, ол 
санда федерал арада да, хурмет уллу бол-
гъанды. Анга «Сыйлы къурулушчу» деген 
сыйлы ат берилгени, Кремльде форумда 
«Созидатель года» деген ат аталгъаны анга 
бёлюмню айнытыугъа салгъан къыйынына 
уллу багъа берилгенине шагъатлыкъ этедиле. 

«Кесими устазыма санайма»
КъМР-ни Парламентини башчысыны 

алгъыннгы орунбасары Натби Бозиев 
Къабарты-Малкъарны биринчи президен-
ти Валерий Мухамедович Коковну юсюн-
ден эсгериулеринде былай жазгъан эди:  

9З А М А НИнтернет-версия: smikbr.ru/zaman

 Юйретиучю

Ауазы – хычыуун, 
айтханы – керти

РФ-ни Къырал Думасыны 2-чи 
эмда 3-чю чакъырылыуларыны 
депутаты болуп тургъан Владимир 
Сохова Валерий Мухамедович кюч-
лю оратор болгъанын белгилегенди.

- Ол жыйылыулада, пленумлада 
бир заманда да къагъытха къарап 
сёлешмегенди.Ишин билмесе, анга 
жаны-къаны бла берилмесе, терен 
оюмлу доклад этерге кишини да 
къолундан келлик тюйюлдю. Биз 
Валерий Коковну сёлеширин хар за-
манда да ашыгъып сакълагъанбыз. 
Аны хычыуун ауазы, оюмлу сёзлери, 
тюрлю-тюрлю шартланы унутмагъ-
анлай, бир бирлери бла байламлы 
этип, билимини теренлигин кёргюзте 
сёлешиучюсюне ким сейирсинмеген-
ди, ыспас этмегенди,- деп эсгергенди.  



 Жарсыу эм жапсарыу сёзле

Къырал 
даражалы инсан

Бек алгъа республиканы биринчи 
президенти къырал даражалы адам 
болгъанын чертирге сюеме. Ол неде 
кёрюннгенди? Кертисин айтханда, хар 
ишинде да. Бу тизгинлени жаза, кёз 
аллыма он жыл мындан алгъа болгъан 
ишле келедиле. 

Путчдан сора биринчи жарсыулу кюн-
ле… Къыралыбызда болгъан къаугъала, 
властьны кючю болмагъаны, белгисиз-
лик, хаос халкъны жунчутхандыла. Хый-

лачыланы къаууму мутхуз сууда чабакъ 
тутаргъа,  властьны къолгъа этерге 
кюрешген заманла. 

Правительствону юйюню тёгерек за-
лында Баш Советни кенгеши бардыры-
лады. Бир бирни аманлагъан, къужур 
сёзле, ётюрюк терслеуле этишиледиле. 
Депутатланы асламы председательни 
айтханына ыразылыкъларын билдире-
диле. Ол кезиуде трибунагъа Валерий 
Коков чыгъады эмда кючлю ауазы бла: 
«Мени туугъан Къабарты-Малкъарымда 
мамырлыкъны,  келишиулюкню сакъ-
лар ючюн, парламентни башчысыны 
полномочияларын тохтатып, отставкагъа 
кетеме…»,-дейди. 

Ол кюнню  эсиме тюшюрсем, хар за-
манда да бир оюмгъа келеме. Кесине 
къуллукъ, бийик полномочияла, власть, 
онгла излеген адам аллай сёзлени 
айталлыкъ тюйюлдю. Быллай атламны 
жаланда терслиги болмагъан,   халкъы-
ны тынчлыгъы, насыбы, къолайлыгъы, 
келир кюню неден да багъалы болгъан 
адам эталлыкъды. Аны жашаууну, ишини 

баш борчлары ма ала болгъандыла. 
Ол къуру сёзле тюйюлдюле, керти 

шартладыла. Биз артда анга кёп кере ке-
сибиз да шагъат болгъанбыз. 1992 жыл-
да кюз артында Валерий Мухамедовични 
кишилигини, къатылыгъыны, болумгъа 
тюз багъа бергенини эм терк амал тап-
ханыны хайырындан къан тёгюлюуню, 
келишмеулюкню тохтатыргъа, закон-
лукъну бла право низамны сакъларгъа 
онг чыкъгъанды. Республикагъа къыйын 
кезиуде  бир-бир жамауат къымылдаула 
Конституцияны бузгъан оноуну къабыл 
кёрюп, республиканы чачаргъа умут эт-

гендиле. Бирле, кеслерине файда излеп, 
бу къужур оноугъа къарс ургъанлары 
эсибиздеди. Алай Валерий Коков а бу 
жангылыкъны эшитгенинде, бек жарсып,  
ол бизни тарыхыбызда къара бетледен 
бири болгъанын, терс оноу этилгенин 
айтып, республиканы халкъларыны 
арасында бирликни, келишиулюкню, 
шуёхлукъну сакълар ючюн, къолундан 
келгенни этгенди. 

Реформала 
Ол кезиуде  Россейни, ол санда бизни 

регионну да, экономикасы къыт болгъа-
ны барыбызгъа да белгилиди. Жылла 
бла къуралгъан мюлк байламлыкъла 
юзюлгендиле, рынокну жорукъларына 
ышаныулукъ артыкъ бек болгъаныны 
хатасындан терс оноула этилип, эконо-
мика бузулууну чегине жетгенди. 

Бу болумда Къабарты-Малкъарны 
оноучулары жунчумагъандыла, арада 
этилген реформаланы ызларындан 
бармагъандыла. Не ишде да сакълыкъ-
ны эм башха салгъандыла, бир кере 

кесерден алгъа жети кере ёнчеле де-
ген акъыл сёзню башчылыкъгъа алып, 
алгъын тёлюле жыйышдыргъан ырыс-
хыны аяргъа кюрешгендиле, халкъла-
рыбызны энчиликлерин, хар адамны 
да сейирлерин эсге алгъандыла. Ма 
быллай оюмлулукъ производство, илму, 
интеллектуал онгларыбызны сакълар-
гъа болушханды. 

Артда жыллада производство азай-
ып баргъанын тохтатыу жаны бла да 
уллу, харкюнлюк мадарла тамамланн-
гандыла. Аны хайыры чыкъмай къал-
магъанды. Кесигиз да сагъыш этигиз, 
Къабарты-Малкъар рынок реформала-
ны кезиуюнде артыкъ иги тарихле кёр-
гюзтмеген эсе да, 1998 жылдан башлап 
экономиканы битеу бёлюмлеринде да 
ёсюуню жалчыталгъанды. Тарихле ас-
ламлы информация органлада басма-
ланнгандыла, болсада мен да бир ненча 
юлгю келтирирге сюеме. 1997 жылда 
регионда чыгъарылгъан продукцияны 
битеулю ёлчеми 5 миллиардха  жетген 
эсе, бюгюнлюкде уа ол  22 миллиардха 
дери ёсгенди. 

Кертиди, экономист билими болмагъ-
аннга тарихлени тенглешдирип, аладан 
оюм этген къыйын да болур. Алай мен 
былайда шарт юлгюле келтирирге сюе-
ме. Нальчикде эки жангы троллейбус ыз 
тартылып, хайырланыргъа берилгенди, 
Къырал концерт зал, ат спорт манеж, 
ЗАГС-ны двореци ишленнгендиле. Со-
циальный объектле кёбейип баргъан-
лары да барыбызны да къууандырады: 
жангы школла, больницала, сабий сад-
ла, амбулатория-поликлиника учрежде-
нияла, эл клубла хайырланыргъа берил-
гендиле. Республиканы битеу эллерине 
да суу быргъыла салыннгандыла, газ 
тартылгъанды. Артда сагъынылгъан  иш 
а энчи магъаналыды, бютюнда  къыра-
лыбызны бизден бай регионларында 
да бу проблема алыкъа тамамланмай 
тургъанын эсге алсакъ. 

 Биз сюйгенча терк болмаса да, ай-
лыкъ ёсюп баргъанын, социальный 
болушлукъ адрес халда берилгенин да 
эсгерирге тийишлиди. Валерий Коковну 
башламчылыгъы эм аны къаты болууу 
бла сабийден къутулгъан аналагъа 
балаларына юч жыл толгъунчу бакъ-
гъанлары ючюн хакъ тёленнгенди. Ол 
а школгъа дери эм школну башланнган 
классларында билим бериуню бирикди-
рирге онг бергенди. 

Кимге да ачыкъ эди
Валерий Мухамедовични жюрек ха-

лаллыгъы, чомартлыгъы, хар кимге да 
ачыкълыгъы, тёзюмлюлюгю, билимли-
лиги сейир этдиргендиле. Анга уа юлгю-
лени тапхан бек тынчды. Элбрус районну 
башчысы болгъан кезиуюмде къыйнал-
гъанын, арыгъанын, бюсюремегенин 
кёргюзтмей, сагъатла бла шахтачыланы, 
къурулушчуланы, устазланы, врачланы 
къайгъырыуларына тынгылагъанды, 
аланы жарсыуларын, проблемаларын 
билгенди. Аладан тамамланмай бири 
окъуна къалгъанды деп билмейме. 

Къырал жумушла кёп болгъанларына,  
заман жетишмегенине да къарамай,  
Валерий Коков халкъгъа жууукъ бол-
гъанды, адамла бла ушакъ этгенлей, 
жарсыуларын билгенлей, оюмларын 
соргъанлай тургъанды. Халкъны при-
ёмгъа алыу анга неден да магъаналы 
болгъанды. Бир уллу чырмау чыкъмаса, 
графикни бир заманда да бузмагъанды. 
Дайым да районлагъа, эллеге барып, 
халкъ бла тюбешиуле уа ишчи жорукъгъа 
окъуна айланнгандыла. Командасыны 
келечилеринден да жумушакълыкъны,   
адамлагъа хурмет этиуню, къуллугъунда 
борчланы толтурууну къаты излегенди. 

Адамлыкъ шартлары ючюн  Валерий 
Мухамедовични республикада, федерал 
арала да бек сюйгендиле, багъалагъан-
дыла. Анга Владимир Путин, Егор Строев, 
Геннадий Селезнёв, Юрий Лужков, Ев-
гений Примаков, депутатла, министрле, 
субъектлени башчылары да хурмет этген-
диле. Вузда биргеме окъугъан, бюгюнлюк-
де уа белгили журналистле, жазыучула, 
алимле, къырал къуллукъчула, къыра-
лыбызны тюрлю-тюрлю субъектлеринде 
жашагъан нёгерлерим бла тюбешсем 
неда телефон бла сёлешсем, барысы да 
Валерий Коковну  ариу сёзле   бла сагъ-
ыннганлары бютюнда хычыуун кёрюнеди. 

Айныуну жолунда
Ма быллай адамды Валерий Коков. 

Республиканы жамауаты да аны алай 
ариу кёреди деп ышанама. Аны баш-
ламчылыгъы, къатышыуу, тирилиги бла 
тамамланнган жумушланы санап чыгъ-
аргъа онг жокъду. Алай белгиленнген 
шартла да Къабарты-Малкъар Россейде 
кесине тийишли жер алгъанына,  соци-
ально-экономика айныуну ышаннгылы 
жолунда болгъанына, ишчи адамны из-
лемлерине,  сейирлерине мында энчи 
эс бурулгъанына шагъатлыкъ этедиле.

«Тынгылай 
эмда эшите билгенди»

– Валерий Мухамедович 
республика, саулай къырал 
да жашнарлары, алада ма-
мырлыкъ бла келишиулюк 
болурлары ючюн, къолун-
дан келгенни аямагъанды. 
Аны Россейни жангы тары-
хына салгъан къыйыныны 
уллулугъун сёз бла айтыр-
гъа къыйынды. Ол Шимал 
Кавказда мамырлыкъ, ке-
лишиулюк болурларына 
таза жюрекден къайгъыр-
гъанды, аны юсю бла уа 
атын саулай къыралгъа 
белгили этгенди.  Жашаууну 
ахыр кюнюне дери къырал-
да не бола тургъанын кёз 

аллында тутханды, кесини 
республикасына артыкъда 
бек къайгъыргъанды…  

Бюгюн мен былай ай-
тыргъа сюеме: Валерий 
Мухамедович иги къууумлу, 
таза ниетли  адамланы ба-
рысына да жууукъ болгъан-
ды, аланы багъалагъанды. 
Мен бек уста билеме кёп 
миллетли Къабарты-Мал-
къар саулайда  анга жуу-
укъ болгъанын. Валерий 
Мухамедовични жарыкъ 
сыфаты кёп заманланы 
кёз аллыбызда турлукъду, 
жюрегибизде сакъланы-
рыкъды. 

Шагъат болуу

Бу къысха статьяда «Заман» газетни алгъыннгы баш редактору 
Атталаны Жамал Валерий Мухамедовични юсюнден оюмун ай-
тыргъа, кеси кёрген шартланы юслеринден жазаргъа сюйгенди. 

«Тюз ниетлилени багъалагъанды»

РФ-ни Правительствосуну Председателини 
орунбасары, РФ-ни Президентини Юг феде-
рал округда толу эркинликли келечиси болуп 
тургъан Дмитрий Козак Валерий Коковну 
асырагъан кюн бушуулу митингде былай 
айтхан эди:

«Валерий Мухамедовични обкомда эл 
мюлк жаны бла секретарь болуп ишле-
генинден бери таный эдим. Ол заманда 

партияда къуллукъда ишлегенле, элли-
лени жокълап, аланы жашау эмда уру-
нуу болумлары бла шагъырейлениучю 

эдиле. Ма аллай бир кезиуде танышхан 
эдим аны бла.

Чегем районну биринчи секретары уа 
Тогъузаланы Магомет эди. Бир жол жаз 
башында, къойладан тёлю алгъан кези-
уюбюзде, Сары-Тюзде тургъаныбызлай, 
ёзеннге вертолёт къонады. Адыргыгъа 
къалабыз, алай лётчик сынаулу болур 
эди ансы, къойларыбызны кютюле тур-
гъанларын кёрюп, арлакъда къонады. 
Андан юч-тёрт адам тюшеди, аланы 
ичлеринде Коков да. Мени кёргенлей, 
келип, алай татлы къучакълайды, бир 
кесек уялгъан да этген эдим – юсюм-
башым къойладан тёлю алгъан кезиуде 
къалай болгъанын ангылатыр керекли-
си болмаз. Анга да къарамай, Коков 
биргесине келген адамлагъа мени 
юсюмден айтып башлайды.Къалай 
хычыуун кёрюне эди ол манга. Уллу 
къуллукъчула, таулу къошха келип, 
малчыла бла тенг олтуруп, туз-гыржын 
ашагъандыла.

Валерий Коков, кертиси бла да, таза 
жюрекли эди. Адамланы миллетлерине, 
динлерине да къарамагъанлай, керти 
шуёхлукъ жюрютгенди.

Ол, Чегем районнга келип, манга 
къайтмай хазна кетмегенди. Бир жол а 
билмей тургъанлай юйге окъуна келген 
эди. Къалай къууаннган эдим анга, аны 
адамлыгъыны бийиклилигине, къара 
ишчини кётюре билгенине. Аны ол 
ышанларына биргесине келгенле да къу-
уаныучу эдиле. Валерий Мухамедовични 
игилигинден, аны манга тутхан халал 
жюреклигинден энди жашы Казбек да,  
келип, атасыча, къаты къучакълайды».

Ш и м а л  О с е -
тия-Алания Ре-
спубликаны ал-
гъыннгы прези-
денти Александр 
Д з а с о х о в  а ,  
Валерий Коков 
бла кёп жерледе 
болгъанын, бир-
ге кёп жыйылы-
улагъа къатыш-
ханын айтып, ол 
Къабарты-Малкъарны атын иги бла 
айтдыргъанын чертгенди.

«Республиканы жамауаты быллай 
адамлары бла ёхтемленирге боллукъду. 
Ол кесини халкъыны чынтты жашы эди. 
Баям, аны ючюн болур эди, республи-
кагъа къыйын кезиуде аны къадарын 
анга ышаннганыгъыз да», – деген эди 
ол Къабарты-Малкъаргъа келген кезиу-
леринден биринде.

КъМР-ни Пар-
ламентини Респу-
бликалы Совети-
ни Председатели, 
Къырал Думаны 
депутаты болуп 
т у р г ъ а н ,  Р Ф -
ни Федерация 
Ж ы й ы л ы у у н у 
Федерация Сове-
тини къауумунда 
ишлеп тургъан, 
КъМР-ни Жамауат палатасына да кир-
ген Заурби Нахушев, Валерий Коковну 
эсгере, оноучу хунерлиги уллу болгъа-
нын чертеди.

«Оноучу къаллай болургъа кереклисин 
ол кесини юлгюсю бла кёргюзте эди. 
«Ишде гитче зат болмаучуду. Адамла 
бла сёлешиуде да алайды», – деп юйрет-
генди. Кеси уа мирзеу орулгъан кезиуде 
механизаторланы аш-азыкъ бла къалай 
жалчытылгъанларына окъуна къайгъ-
ыргъанды.

Къабарты-Малкъарда газ тартыу ма 
аны башчылыгъы бла башланнганды 
эмда бошалгъанды. Бу ишни баш-
ламчысы болуп, республикада газ бла 
жалчытыу не халда болгъанына дайым 
кёз-къулакъ болуп тургъанды. Кезиулю 
ыз тартылып бошалгъанда, факелни 
асламысында кеси жандыргъанды», – 
деп эсгереди. 

Т.К.Мальбахов 
атлы Миллет ки-
тапхананы баш-
чысы, филология 
илмуланы док-
тору, профессор 
Анатолий Емузов 
Валерий Мухаме-
довични дипло-
мат  хунерлиги 
болгъанын энчи 
чертеди. Кесини 
эсгериулеринде 
ол былай айтады:

– Валерий Мухамедовични Федера-
ция Советде намысы бла даражасы 
уллу жюрюгенди. Мен кёп кере шагъат 
болгъанма анга бизни жол ызлаучубуз, 
капитаныбыз, старостабыз, таматабыз, 
деп айтханларына.

Белгилисича, политик – дипломат, 
дипломат а политик болургъа керекди. 
Ол а бир майдалны эки жаныды. Ва-
лерий Мухамедовичде ол эки ышан да 
аламат тап келишгендиле. Чынтты по-
литик, чынтты дипломатча, къырал эмда 
дипломатия протоколдан таймазгъа 
керекди. Ол затха Валерий Мухамедович 
уллу эс бургъанды, Правительствогъа 
кирген къуллукъчуладан, республиканы 
башха оноучуларындан да аны къаты 
излегенди. 

ТЕКУЛАНЫ Хауа хазырлагъанды. 

КъМР-ни Эл мюлк министерство-
суну Управлениясыны алгъыннгы 
таматасы Хасан Матаевни эсгери-
улеринден:

Белгород областьны алгъыннгы губер-
натору Евгений Савченко «Известия» 
газетни журналистлерини жашауугъузда 
бек уллу жетишимге нени санайсыз, де-
ген сорууларына жууап бере, эллеге газ 
келтирирге онгум болгъанын, деген эди. 
Къабарты-Малкъарны биринчи Прези-
денти Валерий Коков да алай айтыргъа 
эркинди. Алай ол намыслы, адепли адам 
эди, бу  магъаналы ишге ол къаллай уллу 
къыйын салгъанын айтыргъа къоймагъ-
анды. 

Бир жол Валерий Мухамедович бла 
Москвада Внуково аэропортда тюбе-
шебиз.  Ол а Россейни ара шахарыны 
тийресинде бир-бир эллеге табийгъат газ 
тартылмагъанына жарсыгъанды.  Биз а 
эки минг метр бийикликде тау элледе, 
Элбрусну тийресинде да тамамлаялгъан-
быз бу магъаналы жумушну, деп къошхан 
эди. Аны бу сёзлеринде ачылыкъны, аны 
бла бирге уа къууанчны, ёхтемликни да 
сезгенме. Ол Россейча табийгъат ресурс-
ладан бай къыралда 2006 жылда эллени 
бла шахарланы жаланда 53 проценти газ 
бла жалчытылыннганларына жарсыгъан-
ды. Аны бла бирге уа, экономика жаны 
бла артыкъ къолайлы тюйюл эсе да, Къа-
барты-Малкъарда халкъны муратлары то-
луп, хар элге да кёк отлукъну келтирирге 
онг болгъаны бла ёхтемлене эди. 

Республиканы эллерин газ бла жалчы-
тыуну проблемасы биринчи Президентге 
баш магъаналы иш болгъанды. 1993 
жылда шахарланы бла эллени жаланда 
17-19 процентинде тамамланнган эди ол. 
Газ Прохладна районну бир кесегинде, 
Басхан, Нарткъала, Майский эм Чегем 
шахарланы тийрелеринде бир ненча элде 
тартылгъан эди.

Ол кезиуде уа битеу къыралны да по-
литика къаугъала, экономика къытлыкъ 
чайкъалтхандыла. Бир-бирле Россейни 
къауумундан  чыгъыуну, Къабарты эм 
Малкъар республикала къурауну юсле-
ринден айта эдиле. Алай Валерий Коков-

ну муратлары  башха болгъандыла. Аны 
мамырлыкъны, келишиулюкню сакълау, 
экономиканы аягъы юсюне этиу, элледе 
жашагъанланы социал жумушларын та-
мамлау, жашау болумларын игилендириу 
жаны бла жумушла жарсытхандыла. Пра-
вительствону, аны экономика бёлюмюн 
эллени барысын да газ бла жалчытыу 
социал магъаналы иш болгъанына, элли-
лени жашаулары женгил, шахарчылагъа 
тенг этеригине тюшюндюрюрге политика 
кючю, оюмлулугъу, къатылыгъы да же-
тишгендиле. 

Бу оноуну тюзлюгюн биз бюгюн да 
кёребиз. Озгъан ёмюрню 90-чы жылла-
рындан бери республикада 2500 кило-
метр газ  ызла тартылгъандыла, 88 элге 
жылыу келгенди, республиканы битеу 
эллери бла шахарлары газ бла жалчы-
тылыннгандыла. Бу программа битеу 
халкъгъа да магъаналы болгъанды – анга 
ахчаны федерал арадан, республиканы 
бюджетинден, адамланы  хакъларындан 
жыйгъандыла. Эллиле, къурулуш ишлеге 

тири къатышып, кёк отлукъну келиуюн 
жалчытхандыла.

Былайда таулу эллени юслеринден 
энчи айтыргъа тийишлиди. Биринчи жа-
рашдырылгъан программада Огъары 
Малкъар, Бызынгы, Хушто-Сырт, Огъары 
Чегем жокъ эдиле. Алада газны оруну-
на электроэнергияны хайырланыргъа 
белгилене эди. Ол мурат бла уа элледе 
гидроэлектростанцияла ишлетирге  план 
салыннганды. Специалистлени кёплери 
да бийик тау жерледе газ быргъыланы 
салыргъа онг болмагъанын белгилеген-
диле. Болсада Валерий Мухамедович 
эллилени жанына тургъанды. Ол стан-
цияла къачан ишленирикдиле, ала къыш 
кезиуде бузлагъан этерикдиле деп, тау 
элледе жашагъанла да башхаладан арт-
ха къалмазча мадарла этерге буюрады. 
Бюгюнлюкде уа Валерий Мухамедовични 
мураты толгъанды. Кёк от адамланы 
жюреклерин жылытып, Валерий Ко-
ковну ёмюрлеге эсгертмеси болур деп 
ышанама.

Кёк отлукъ – ёмюрлюк эсгертмеси

 Огъурлулукъ

«Адамлыгъы бийик эди»

 Муратха жетиу

Къабарты-Малкъарда уллу хурмети жюрюп тургъан малчыладан бири, 
«Къабарты-Малкъарны сыйлы малчысы» деген махтаулу атха тийишли 
болгъан, жигер урунууу ючюн СССР-ни бек сыйлы саугъасы бла – Ленинни 
ордени бла – саугъаланнган Малкъондуланы Харуннга Валерий Коков уллу 
хурмет этгенди. Аны юсюнден ол былай эсгергенди:



Саулукъ 

Интернет-версия: smikbr.ru/zamanЗ А М А Н

КЪОНАКЪЛАНЫ Хасан  

Хурметли жамауат!
Эсигизге салайыкъ: тынгылы 

ремонт этиуге тёлерик ахчаны 
ёлчеми жазылгъан квитанцияны 
Сиз электрон почтада да алыргъа 
боллукъсуз. Аны ючюн а биз-
ни энчи сайтыбызгъа (https://
kapremontkbr/.ru)   кёчюп, 
«квитанцияны электрон почта бла 
алыргъа) деген бёлюмюн ачып, 
тийишли форманы толтурургъа 
керекди.

Андан сора да, Сиз  заявле-
ние жазып, аны бизге МАХ-да 8 
967 425-15-16  телефон номер 
бла неда бу адресге жиберирге 
боллукъсуз: Нальчик ш., Горький 
орам, 17-чи А юй. 

Сорууларыгъыз чыкъса, алагъа 
жууапны 8 967 425-15-16 те-
лефон номерге сёлешип неда 
regoperator.07@mail.ru элек-
трон почтада алаллыкъсыз. 

Черек районну администраци-
ясыны башчысы Къулбайланы 
Алан айырыуладан сора эллени 
эм бёлюмлени таматалары бла 
биринчи «муниципал сагъат» 
бардыргъанды, деп билдири-
леди муниципалитетни пресс-
службасындан. 

  Кенгешни ача, Къулбай улу 
келир заманда, ол санда кюз-
къыш кезиуледе, иги кесек иш 
этилирге кереклисин билдир-

генди. Аны бла бирге алгъадан 
башланнган жумушла болжал-
дан кеч къалмай бардырылыр-
гъа керек болгъанларын да 
эсгертгенди. 

Сёз «Жашау этерге инфра-
структура» миллет проектге 
кирген «КъМР-ни транспорт 
бёлюмюн хар жаны бла да 
айнытыу» проектге кёре жан-
гыртыла тургъан Октябрьская 
бла Чеченланы Къасым атлы 

орамланы юслеринден да бар-
гъанды. Бусагъатда ишчиле 
алада жауун суула саркъырча 
арыкъла бла быргъыла салып, 
жолланы мурдорларын кючлеп, 
бордюрланы бла тротуарланы 
жарашдырып, асфальт жайып 
башлагъандыла. 

Аны бла бирге Октябрьская 
орамда администрацияны баш-
ламчылыгъы бла 220 метр чакъ-
лы бирде ичер суу бла жалчыты-
рыкъ быргъыла тартылгъандыла. 
Тапландырыу ишлени кезиуюнде 
Чечен улу атлы орамны 240 метр 
чакълысы жангыртылып, сыйдам 
эм къоркъуусуз боллукъду. Кече 
жарытырча да мадар этилликди. 

Герпегежде да элни бирге 
къошхан Хеу сууну кёпюрюн 
ишлеп бошай турадыла. 

Жыйылыуда «Черек-Сервис» 
предприятияны ырысхы-техника 

онгларын игилендириуню амал-
лары да сюзюлгендиле. Ол санда 
жетмеген энчи техника алыныр-
гъа кереклиси  айтылгъанды. Ол 
а жоллагъа тынгылы къараргъа, 
ол санда элледе да тюрлю-тюрлю 
жумушланы толтурургъа ахшы се-
беплик этериги белгиленнгенди.  

Тюбешиуню кезиуюнде бюд-
жетни къурамына да аслам эс 
бурулгъанды. Элледе жумушла 
налогла къалай жыйылгъанла-
рына кёре бардырыллыкълары 
да энчи чертилгенди. Аны се-
бепли тийишли оноучулагъа ол 
ишге кёз-къулакъ болуп турургъа 
кереклиси эсгертилгенди. 

Ахырында Къулбайланы Алан, 
районда жашау болумну игилен-
дириу жаны бла иш энтта да ас-
лам болгъанын айта, жууаплы-
лыкъны кючлерге кереклисин 
айырып айтханды. 

Быйылны башындан бери Рос-
сейни Социал фондуну республи-
када бёлюмю 40 мингден аслам 
больничныйни тёлегенди. Анга 554 
миллион сом къоратылгъанды. 

Ол ахча борчлу халда медицина 
страхование этилген ишчилеге, 
кеслерини ыразылыкълары бла 
страховой взносла тёлеген  энчи 
предпринимательлеге эмда кес-
лери кеслерин иш бла жалчыт-
ханлагъа берилгенди. Аны ёлчеми 
инсан ауругъунчу эки жыл алгъа 
алгъан орта иш хакъына эмда 
къаллай бир ишлегенине кёре 
тергеледи. Сегиз жыл эм андан 
аслам заманны уруннганланы 
больничныйлери ючюн тёленнген 
ахчаны ёлчеми орта иш хакълары 
тенгли бир боллукъду, 5 - 8 жыл 
ишлегенлени уа ол  орта иш хакъ-
ларыны 80 процентине жетерикди, 
уруннган кезиулери 5 жылдан аз 
болгъанла  уа орта иш хакълары-
ны 60 процентин алаллыкъдыла. 
Инсанны айлыгъы иш хакъны эм 
аз ёлчемине жетмей эсе, неда ол 
6 айдан аз заманны уруна эсе, по-
собие регионда иш хакъны эм аз 
ёлчемине кёре саналлыкъды.

Больничныйни биринчи юч кюню 
ючюн ахчаны иш бла жалчытхан, 
къалгъанын а Социал фонд тё-
лейдиле. Инсан саусуз жууугъуна 
къарагъаны, карантин, протез 
салыннганы эмда санатор-курорт 
багъыуда болгъаны бла байламлы 
ишге чыгъалмай къалса, больнич-
ный саулайда фонддан тёленеди. 

2022 жылдан башлап больнич-
ныйле электрон халда жарашды-
рыладыла эмда ала ачылгъан-
ларыны неда жабылгъанларыны 
юсюнден билдириуле Социал 
фондха эмда иш бла жалчытхан-
лагъа медицина организацияла 
электрон амал бла кеслери жи-
бередиле. Ахча иесине 10 ишчи 
кюнню жибериледи. Больничный 
ачылгъанын бла жабылгъанын ин-
сан къырал жумушланы порталын-
да энчи кабинетинде кёраллыкъды.

КУЛЬЧАЛАНЫ Зульфия.

Бу кюнледе «Жашау этерге инфраструктура» 
деген миллет проектге кёре, Нальчикде таза суу 
бла жалчытхан «Головной» суу ызны эм сууну та-
залагъан станцияны да къурулушу барады.  Ала 
юч жылны ичинде ишленирге керекдиле эм къу-
рулушларына 1,8 миллиард сом къоратыллыкъ-
ды, деп билдириледи КъМР-ни Къурулуш эмда 
жашау журт-коммунал мюлк министерствосуну 
пресс-службасындан. 

Бюгюнлюкде таза суу жыйылгъан «Головной» 
объект шахарчыланы, федерал магъаналы ку-
рортну, тёгерегинде эллени, саулайда 300 минг 
адамны ичер суу бла жалчытады. Ол 1962 жылда 
ишленнгенди. Андан бери адам санына иги кесек 
къошулгъаны себепли, ол арт заманлада борчун 
тынгылы толтуралмайды. Аны хатасындан май 
айдан «Нальчик» курорт бла тёгерегинде элле 
суулары жетмей къыйналадыла. Сёз ючюн, 
проектге кёре ол 700 минг кубометр бла жалчы-
тыргъа керек эсе, бюгюнлюкде жаланда 70-80 
минг кубометр береди. Аны бла байламлы жайда 

сууну кезиу-кезиу берирге тюшеди. 
Бусагъатда мекямланы къызыл кирпичден 

къабыргъаларын къалагъандыла, ич жанларын 
сюртюп, полларына бетон къуюп, плитка салып, 
темирден тийишли конструкцияларын жыйып 
кюрешедиле. 

Аны бла бирге тыш жанында да омакъ эм 
жылы болурча мадар этиледи. Башы да жауун 
суу иги саркъырча жангы амаллагъа кёре жа-
быллыкъды. Ишле чырмаусуз барыр ючюн, къо-
шакъ халда дизель-генератор да алыннганды. 
Айны ахырына энчи оборудованияны биринчи 
кесеги да келтирилликди.  

Алай бла, проект жашауда бардырылса, таза 
суу бла  эллени толусунлай жалчытырыкъды. Аны 
бла бирге курортну айнырына себеплик этерик-
ди: къонакъ юйлени, санаторийлени эм башха 
объектлени да санына танг кесек къошуллукъду.

Эсге сала айтсакъ, объект келир жылны ахы-
рындан кеч къалмай хайырланыргъа берилирге 
керекди.  

Кёп болмай чыгъарылгъан эсеплеге 
кёре, Къабарты-Малкъарны туберкулёздан 
бакъгъан диспансери «Россейни медицина 
эм саулукъ сакълау жаны бла эм иги махке-
меси» деген битеуроссей миллет конкурсну 
лауреаты болгъанды, деп билдириледи 
КъМР-ни Саулукъ сакълау министерство-
суну пресс-службасындан. 

Аллай жетишимге сынамлы коллективни 
ахшы сынамы, жангы багъыу амалланы 
хайырланыу эм профилактика ишни тири 
бардырыу себеплик этгендиле. Конкурсну 
кезиуюнде экспертле диспансерде меди-
цина болушлукъ тийишли халда берилге-
нин, аурууну тохташдырыуда жангы амалла 
хайырланнганларын эм хар жумуш да  тын-
гылы тамамланырына контроль этилгенин 
белгилегендиле.  

Алай бла диспансер, саусузлагъа жангы 
излемлеге тийишлиликде тынгылы  бакъ-
гъандан сора да, бюгюнлюкде медицина 
учреждение ишин къалай игилендирирге 
боллугъуну юлгюсюдю, деп таукел айтыр-
чады. 

- Бизни коллективни быллай уллу же-
тишимге жетгени бек къууандырады. 
Ол ишчилерибизни билимлиликлерин, 
усталыкъларын, иш кёллюлюклерин да 
кёргюзтеди. Быллай кезиуде бютюнда 
иги ишлерге таукелленесе. Ол себепден 
мындан арысында да туберкулёзну хорлар 
ючюн, кючюбюзню аямай кюреширикбиз, 
- дегенди диспансерни баш врачы Николай 
Самородов. 

Эсге сала айтсакъ, учреждение даража-
лы конкурсну лауреатларыны тизмесине 
къошулгъанды, ол башха медицина ор-
ганизацияла да юлгю алырча эм хурмет 
этерча жетишимди. Анга шагъатлыкъ этген 
къагъыт эм белгиле да берилгендиле. 

КъМР-ни Къурулуш эмда жашау журт-
коммунал мюлк министерствосундан билдир-
генлерича, бу кюнледе Нальчикде Сабий эм жаш 
тёлю чыгъармачылыкъны арасыны къатында,  
ачыкъ кёкню тюбюнде  сквер-музейни къурулушу 
барады. Аны  былтыр   «Жашау этерге инфра-
структура» миллет проектге кирген «Иги шахар 
болум къурау» программаны чеклеринде барды-
рылгъан бешинчи битеуроссей къол кётюрюуде 
аны  11571 адам сайлагъанды.  

Бюгюнлюкде арт-паркны планировкасы ха-
зыр болгъанды, жаяу жолчукълагъа бордюрла,  
плитка да салыннгандыла.  Андан сора да, омакъ 
чыракълы чыпынла, гитче архитектура формала 
эм башха затла да жерлерин тапхандыла.   Са-

улукълары бла байламлы чекленнген онглары 
болгъанла бла арбачыкъланы жюрютген анала  
къыйналмазча мадарла да этилгендиле.  

Бусагъатда ичинде бёлюмлени магъанала-
рына кёре жарашдырып кюрешедиле. Анга 
кёре тийишли конструкцияла эм башха затла да 
келтирилгендиле. Саулай алып айтханда, бош 
тургъан жерде жууукъ заманда  тарыхны бла  
чыгъармачылыкъны бирикдирген эм  къууат-
лыкъ да къошхан  тийре  къураллыкъды. 

Проектге кёре мында эшикде орналгъан таш 
суратлагъа  кёрмюч бёлюнюрюкдю эм  тёгерек-
баш да жангы излемлеге келиширча боллукъду.  

Сквер кёп да бармай хайырланылыргъа бери-
лирге керекди. 

 Кенгеш 

Кёп иш тамамланнганды, алай 
этилирге керекли жумушла да асламдыла 

Игилени санында 
 Мадар

Ичер суу бла къытлыкъ сынамазча 

Шахаргъа  энчи къууат къошарыкъды 

Социал фонд

Кёплеге 
эс тапдыргъандыла

Билдириу

Тёлеулени – тынч амал бла


